
ШЫРАҒЫҢДЫ СӨНДІРМЕ!
Еркен мен Күлайшаның он жыл күттіріп, дүние есігін ашқан ұлдары бүгін жеті жасқа толды. Екеуі де мәз- мейрам, қуанып жүр. Өйтпегенде қайтсін, Алла тағала бір жастыққа бас қойған ерлі-зайыптыны перзент бермей зарықтырды емес пе?! Он жылдан бері бармаған жерлері, баспаған таулары жоқ. Талай табалдырықты тоздырды.
Күлайша дастарқанды молынан жайыпты. Түрлі тағам көздің жауын алардай жайнап тұр. Үстел басында шанышқы қояр орын жоқ. Туған күн кешінің төріне үйдің үлкендері Ер- қасым ата мен Нәзипа әжей жайғасқан. Дастарқанның оң жақ бүйірінен есік аузына дейінгі аралықта облыс орталығында, өзге де елді мекендерде тұратын ағайындар отыр. Жастарға орын төменгі бүйірден тиіпті. Етжелінді, шай ішілді. Әңгіме арасында ақтілектердің де тиегі ағытылды. Бір-бірлерін айлап көрмеген жақын туыстар қауқылдасып, арқа-жарқа болып жатқаны сол еді, жарық өшті де қалды.
“Қап-ай! Балдай тәтті немеремнің қуанышында бұл қалай болды екен. Жарықтың өшкені несі? - деді Ерқасым ақсақал. Нәзипа әжейдің де көтеріңкі көңіл күйі су сепкендей басылып қалды. Әртұстан: “Мұнысы қалай? Жарықты жағыңдар”, - деген дауыс естіледі. Дәл осы кезде Күлайша ас үйден төргі бөлмеге ортасында үш бірдей шырағы бар үлкен тортты әкелді. Меймандар ду қол шапалақ соғысты. Аңсағанның қуанышында шек жоқ.
Ата, шырақты сіз екеуміз бірге үрлейікші. Ол тез өшіп қалуы керек, - деді атасының қолынан жұлқи тартып.
Шырақты үрлегені несі, о заманда бұзаман, қазақ жанып тұрған отты қашан өшіріп еді, - деді ақсақал қатқыл дауыспен. “Онда тұрған не бар? Баланың қуанышы ғой. Қазіргі кезде торттың бетіндегі шырақты өшіру дәстүрге айналып барады”, - деп дастарқан басындағылар бірінің сөзін бірі қоштай жөнелді. Ерқасым ақсақал болса, алыстан келген мей- мандардың емес жан дегендегі жал- ғыз немересінің көңілін қимады. Лау- лап жанған шырақты немересіне ілесе ернінің ұшымен ғана үрлеп өшірді. Қонақтар болса “Туған күнің- мен” деген сөзді буынға бөліп жа- рыса айтып, Аңсағанды жаңа жасымен құттықтап жатты.
Ақсақалда үн жоқ. Әлденеге , күмәнданғандай отыра берді. Көз алдынан жарығы сөніп бара жатқан шырақ кетер емес. Марқұм әкесі дүние саларда: “мен өмірден озғаннан соң қырық күн бойы шырағымды сөндірмей жағып отырыңдар”, - деп өсиет еткен екен. Тұрмыстың тауқыметін көп тартқан анасының пісірерге тамағы болмаса да пештің отын өшірмей, қара қазанға қара суды қайнатқаны әлі есінде. “Қазіргі жастар қайда кетіп барады? Жанып тұрған отты өшіруге болмайтынын оларға қалай түсіндіремін? Қанша адам сөніп қалған шырақтарын қайта маздата алмай жүр емес пе?! Жаман әдет жамандық шақырады. Жақсы ырым ғана жақсылығыңды еселемей ме?”-деді іштей күбірлеп.
“Шырақ” деген сөз - “жарық”, “нұр”, “сәуле”, “үміт оты” деген сөздермен мағыналас мазмұнда айтылатыны көпшілікке мәлім. Ата-анамызды сағынып ауылға барғанда олар етжүректерін елжіретіп, “шырағым, жарығым, келдің бе?” - деп қарсы алмай ма?
Қазақ тілінде тікелей шыраққа қатысты тыйым сөздер, аңыз-әңгімелер, қанатты ойлар, даналық нақылдар, теңеу сөздер мен сөз тіркестері көптеп кездеседі. Мысалы, “Шырағың өшпесін”, “шырағың жанып тұрсын”, “қыз - қырық шырақты”, “шаңырақтың шырақшысы”, “қауіпті төндіргенше, шырақты сөндірме”, “көзің шырақтай ашылсын”, “шырағың сөнбесін, қауіп-қатер төнбесін”, “шырағың өшпесін, бақытың көшпесін”, “шырағы бар” (артында қалған ұрпағы бар), “шырағы жанды” (ұрпағы жалғасып, өсіп, өнді), “шырағын сөндірмеді” (жақсылыққа жолықты, үмітін үзбеді), “шырақ көрмеді” (жақсылық көрмеді, көзі ашылмады), “шырағы сөнді” (үміті үзілді, өмірден озды), “Жақсыдан жаман туса, шамшырағының өшкені”, “шамшырақтай жайнамай, ер деп атақ алмайсың” (Дулат Бабатайұлы), “...таппаған сорлы адамнан сөнер шырақ” (Абай), “шам отындай лапылдап жанғандай” (Мұхтар Әуезов). Осылай жалғаса береді. Қазақтың қабырғалы қаламгері Тахауи Ахтанов өзінің шоқтығы биік шығармаларының бірін “Шы- рағың сөнбесін” деп атауы бекер емес қой.
Жоғарыда Ерқасым ақсақал айтқандай, өмірден озған адамның рухы үшін жеті, не қырық күнге дейін шырақ жағып қою сенім-нанымы да кездеседі. Осындай ғасырлар бойы қалыптасқан аса құнды ұлттық рухани әдет-ғұрыптарымыздың тағылымына мән бермей, кейде салғырт қарауымыз сирек те болса өмірде кездесіп жатады. Туған күн салта- наттарын былай қойғанда, үйлену тойларында әкедінетін торттың айналасында жанып тұрған шырақтарды жас жұбайлардың үрлеп өшіріп жатқандығын байқаймыз. Шырақты үрлеп өшіру өзге ұлттардан жұққан жағымсыз әдет. Бір өкініштісі бұл ерсі қылық облыстық деңгейде ұйымдастырылып жүрген мәдени шараларда да жиі қылаң беріп қалады. Мен оларға: “Шырақтарыңды сөндірмеңдерші!” дегім келеді.

